
Ré nua taistil san Eoraip? 

  Conas atá cúrsaí taistil athraithe san Eoraip le cúpla scór bliain anuas? Ceann de na nithe is 

suntasaí atá tarlaithe is ea go bhfuil laghdú tagtha ar chostas an taistil agus méadú tagtha ar an 

líon turasóirí Eorpacha a bhíonn ag triall ar thíortha a chéile. Tá praghas na dticéad eitilte 

chomh híseal sin anois gurb acmhainn dúinn go léir, nach mór, turas amháin ar a laghad thar 

lear a dhéanamh in aghaidh na bliana.  

  Is saoire ná riamh ticéad eitleáin agus tá cuid den bhuíochas as sin ag dul do Michael O’Leary 

ó Ryanair, duine a raibh lámh mhór aige i dtitim na bpraghsanna. Ní hé go n-eitlím féin go han-

mhinic, ach nach méanar dom a bheith in ann roinnt gréine a fháil ar an gcoigríoch ar phraghas 

réasúnta ó thráth go chéile! 

  Tá baint ag Comhaontú Schengen leis an ré nua taistil freisin, comhaontú a síníodh 40 bliain 

ó shin. An phríomhfheidhm a bhí leis ná deireadh a chur le rialuithe teorann inmheánaí idir na 

Ballstáit a ghlacann páirt ann. A bhuí le Comhaontú Schengen, ní gá do thaistealaithe a bpas a 

thaispeáint chomh minic sin (nó in aon chor) agus iad ar a gcamchuairt san Eoraip: sularbh ann 

don Chomhaontú, bhíodh na seiceálacha níos rialta agus níos déine. Tráth dá raibh is iondúil 

go ndéantaí pas duine a sheiceáil agus a stampáil gach uair a thrasnódh sé teorainn, rud a bhí 

fadálach agus a bhí ina chúis le moilleanna go minic. 

  Is fíor nach bhfuil Éire i limistéar Schengen (tá comhaontú saorghluaiseachta eile againne leis 

an mBreatain), ach baineann go leor Éireannach earraíocht as an tsaorghluaiseacht ar an Mór-

Roinn gach bliain mar sin féin – is dream siúlach muid! Tá sé de nós ag daltaí Éireannacha dul 

i mbun idir-iarnródaíochta tar éis na hArdteiste, cuir i gcás, agus tá pobal mór Éireannach ina 

gcónaí ar an Mór-Roinn – sa Fhrainc, sa Ghearmáin agus sa Spáinn go háirithe. 

  Cad atá i ndán dúinn ó thaobh cúrsaí taistil de san Eoraip amach anseo? Díol suntais is ea é 

go mbeidh córas nua digiteach á thabhairt isteach go luath le haghaidh paisinéirí ó thíortha nach 

de chuid an Aontais Eorpaigh iad – an córas dul isteach/imeachta a thabharfar air. Faoin gcóras 

nua, bainfear leas as méarloirg agus íomhánna aghaidhe chun paisinéirí a aithint. Cuirfear 

roinnt ceisteanna orthu freisin chun a dheimhniú go bhfuil lóistín socraithe acu, go leor airgid 

acu faoi choinne an turais, árachas leighis agus ticéad fillte nó ar aghaidh acu. Beidh paisinéirí 

ón mBreatain faoi réir an chórais chéanna mar gheall ar an mBreatimeacht – nach ámharach an 

té a bhfuil pas Éireannach aige! 


